
2014-2015 жылдары қаралған адам саудасы туралы істер 

бойынша жәбірленушілердің құқықтарын сотта талқылауды қамтамасыз 

ету мәселелері бойынша сот практикасын 
ҚОРЫТУ
2016 жыл 25 шілде                                                                                 Петропавл қаласы
Солтүстік Қазақстан облыстық соты Қазақстан Республикасы Жоғарғы Сотының тапсырмасын орындау үшін 2014-2015 жылдары қаралған адам саудасы туралы істер бойынша жәбірленушілердің құқықтарын сотта талқылауды қамтамасыз ету мәселелері бойынша сот практикасын қорытуды жасады.
Қорыту жоспары:
I. Адам саудасы туралы істер бойынша жәбірленушілердің құқықтарын сотта талқылауды қамтамасыз ету мәселелері бойынша сот практикасын қорытудың нысаны мен мақсаты.
II.Адам саудасы туралы істер бойынша жәбірленушілердің құқықтарын қамтамасыз ету мәселелерін регламенттейтін нормативтік құқықтық база.
III. Адам саудасы туралы істерді бірінші сатыдағы соттарда қараудың сот практикасы.
1) 2014 және 2015 жылдары қаралған адам саудасы туралы істердің саны жөніндегі статистикалық мәліметтер; 
2) жәбірленушілердің мүддесінде қорғаушылар, заңды өкілдер, өкілдердің қатысуы және сотталушыларды қорғаушылармен қамтамасыз ету мәселелерінің талдауы; 
3) жәбірленушілердің қауіпсіздігін қамтамасыз ету;
4) жәбірленушілердің азаматтық талап қоюын қарау және жәбірленушілерге келтірілген шығынды өтеу бөлігінде үкімді орындау;  
5) апелляциялық, кассациялық және қадағалау тәртібімен сот актілеріне шағым жасау;

6) аталған санаттағы істерді қарауда бірінші сатыдағы соттарда прокурорлардың қатысуы және көзқарасы;

7) жәбірленушілердің құқықтарын қамтамасыз ету мәселелері бойынша жеке қаулыларды шығару.
IV. Қорытындылар мен ұсыныстар. 
I. Қорытудың нысаны мен мақсаты

Осы қорытудың мақсаты аталған санаттағы қылмыстық істер бойынша сот төрелігін жүзеге асырудың жағдайын анықтау, қылмыстық сот іс жүргізуінде жәбірленущілердің құқықтарын қамтамасыз ету мәселесін талдау, апелляциялық, кассациялық және қадағалау тәртібімен істерге шағым жасау практикасы, адамдарды саудалауға қарсы әрекет, сотта талқылауда адам саудасына байланысты қылмыстардың жәбірленушілерінің құқықтары мен мүдделерін қорғау саласында заңнаманы жетілдіру мәселелері бойынша ұсыныстар енгізу болып табылады. 
II. Нормативтік құқықтық база:
1. Қазақстан Республикасының Конституциясы;
2. Қазақстан Республикасының Қылмыстық кодексi (1997 жылғы 16 шілдедегі және 2014 жылғы 3 шілдедегі редакцияда);
3. Қазақстан Республикасының Қылмыстық-процестік кодексi (1997 жылғы 3 желтоқсандағы және 2014 жылғы 4 шілдедегі редакцияда); 

4. «Қылмыстық процеске қатысушы адамдарды мемлекеттік қорғау туралы» Қазақстан Республикасының 2000 жылғы 5 шілдедегі N 72 Заңы;

5. «Арнаулы әлеуметтік қызметтер туралы» Қазақстан Республикасының 2008 жылғы 29 желтоқсандағы N 114-IV Заңы;
6. «Адамды саудаға салғаны үшін жауапкершілік анықтайтын заңнаманы қолдану тәжірибесі туралы» Қазақстан Республикасы Жоғарғы Сотының 2012 жылғы 29 желтоқсандағы № 7 нормативтік қаулысы;
 7. Республикалық бюджетте «Шет мемлекеттерге заңсыз әкелінген және адам саудасының құрбандары болған, сондай-ақ шетелде басқа да қылмыстардан зардап шеккен және форс-мажорлы жағдайға ұшыраған Қазақстан Республикасы азаматтарына қаржылай көмек көрсету» бағдарламасы бойынша көзделген қаражатты пайдалану ережесі.
Адам саудасы мәселесі өткен жақта халықаралық қауымдастықтың және жекелеген мемлекеттердің талай назарын аударды. Адамдарды саудалауға қарсы әрекет туралы заңнама барлық мемлекеттердің адамдарды саудалаумен, құлдық және оның көріністерімен күреске күш біріктіруге бағытталған бірқатар халықаралық конвенциялар мен декларацияларда көрініс берді. 
Қазақстан Республикасы мынадай бірқатар негізгі халықаралық актілерге қосылды:
1. 1926 жылғы 25 қыркүйектегі Құлдық туралы конвенция;
2. 1979 жылғы 18 желтоқсандағы Әйелдердi кемсiтушiлiктiң барлық нысандарын жою туралы конвенция;
3. Әйелдерге қатысты кемсітушіліктің барлық нысандарын жою туралы конвенцияның факультативтік хаттамасы; Қазақстан Республикасында Қазақстан Республикасының 2001 жылғы 4 шілдедегі № 220- II Заңымен ратификацияланған (Нью-Йорк, 2000 жылғы 6 қыркүйек, БҰҰ Бас Ассамблеясының 1999 жылғы 6 қазандағы 54/5 резолюциясымен қабылданды);
4. Адамдарды сатуға және үшiншi тұлғалардың жезөкшелiктi пайдалануына қарсы күрес туралы конвенция (Нью-Йорк, 1950 жылғы 21 наурыз); Қазақстан Республикасында Қазақстан Республикасының 2001 жылғы 14 желтоқсанда № 100- II Заңымен ратификацияланған;
5. Бала құқықтары туралы Конвенция (Нью-Йорк, 1989 жылғы 20 қараша); Қазақстан Республикасының Жоғарғы Кеңесінің 1994 жылғы 8 маусымдағы № 77 қаулысымен ратификацияланған, Балаларды саудалауға, балалар зинақорлығына және балалар порнографиясына қатысты Баланың құқықтары туралы конвенцияның факультативтік хаттамасы (Нью-Йорк, 2000 жылғы 6 қыркүйек);
6. БҰҰ Трансұлттық ұйымдасқан қылмысқа қарсы конвенциясын толықтыратын Адам, әсіресе әйелдер мен балалар саудасының алдын алу және жолын кесу және ол үшін жазалау туралы хаттама (БҰҰ Бас Ассамблеясының 2000 жылғы 15 қарашадағы 55/25 резолюциясымен қабылданды); Қазақстан Республикасының 2008 жылғы 4 шілдедегі № 37-IV Заңымен ратификацияланған; 
7. 1956 жылғы Құлдықты, құл саудасын және құлдыққа ұқсас институттар мен әдет-ғұрыптарды жою туралы қосымша конвенция (Қазақстан Республикасының 2000 жылғы Заңы);
8. 1957 жылғы Мәжбүрлі еңбекті жою туралы Конвенция (Қазақстан Республикасының 2000 жылғы Заңы).
Қазақстан Республикасы Үкіметінің 2015 жылғы 28 қаңтардағы № 23 қаулысымен Қазақстан Республикасы Үкіметінің Адам саудасына байланысты қылмыстың профилактикасы, алдын алу және оған қарсы күрес жөніндегі 2015 - 2017 жылдарға арналған іс-шаралар жоспары бекітілді, онда адам саудасына қарсы іс-қимыл жөнінде кешенді іс-шаралар өткізу және осы салада заңнаманы жетілдіру қарастырылған.
Адам саудасы халықаралық қылмысқа жатады. Онымен күрес 1953 жылғы хаттамамен енгізілген өзгерістермен 1926 жылғы Құлдық туралы конвенциясымен және 1956 жылғы Құлдықты, құл саудасын және құлдыққа ұқсас институттар мен әдет-ғұрыптарды жою туралы қосымша конвенциямен регламенттеледі. 
Осы халықаралық-құқықтық құжаттарға сәйкес құлдық дегеніміз меншік құқығының атрибуттары немесе олардың кейбіреуі қолданылатын адамның жай-күйі мен жағдайы, ал құлдыққа сату еріксіздерді сатуға кез-келген басқыншылық актісі, иемдену немесе адамды құлдыққа сату мақсатында өткізу; еріксіздерді сату немесе айырбастау мақсатында кез-келген иемдену актілері; сату не айырбастау мақсатында алынған еріксізді сату немесе айырбастау жолымен кез-келген өткізу актілері жатады деп түсініледі.
Біріккен Ұлттар Ұйымы Бас ассамблеясының 2000 жылғы қарашадағы Трансұлттық ұйымдасқан қылмысқа қарсы конвенциясын толықтыратын Адам, әсіресе әйелдер мен балалар саудасының алдын алу және жолын кесу және ол үшін жазалау туралы хаттамада адам саудасына түсінік берілген.  
Осы құжаттың 3-бабында «адамдарды сату» пайдалану мақсатында адамдарды күш қолданамын деп қорқыту немесе оны қолдану немесе мәжбүрлеудің, ұрлаудың, алаяқтықтың, алдаудың, билігін асыра пайдаланудың немесе жағдайының осалдығын пайдаланудың басқа нысандары арқылы не басқа адамды бақылайтын адамның келісімін алу үшін төлемдер немесе пайда түрінде параға сатып алу арқылы жүзеге асырылатын арбауды, тасымалдауды, тапсыруды, жасыруды немесе адамдарды алуды білдіреді» деп аталған.

Осы уақытта ең көп таралғаны жезөкшелікпен айналысу үшін әйелдерді саудалау, сондай-ақ жезөкшелікпен айналысуға притондар ұйымдастыру немесе ұстағаны немесе жеңгетайлық жасау болып табылады.
Осы қылмыстармен күресті регламенттейтін негізгі халықаралық-құқықтық құжат 1950 жылғы 21 наурыздағы Адамдарды сатуға және үшiншi тұлғалардың жезөкшелiктi пайдалануына қарсы күрес туралы конвенция болып табылады.
Оған сәйкес халықаралық қылмысқа: өзге бiр адамды, тiптi сол адамның келiсiмiмен жезөкшелiк мақсатында кездестіру, бейiмдеу немесе бұзу; өзге бiр адамның тiптi оның келiсiмiмен жезөкшелiгiн пайдалану; жезөкшелер үйiн ұстау, немесе оны басқару, немесе саналы түрде қаржыландыру немесе жезөкшелер үйiн қаржыландыруға қатысу; ғимаратты немесе басқа орынды үшiншi тұлғалардың жезөкшелiк мақсатында пайдаланатындығын бiле тұра, жалға беру немесе жалға алу; жоғарыда аталған құқық бұзушылықтарды жасауға оқталу, сондай-ақ осыны жасауға дайындалу және осы әрекеттерге қасақана қатысу болып табылады. Қазақстан бұл Конвенцияны Қазақстан Республикасының 2005 жылғы 14 желтоқсандағы №100-111 Заңымен ратификациялады.

Жоғарыда көрсетілген халықаралық-құқықтық актілердің халықаралық сипаттағы қылмыстар жасағаны үшін қылмыстық жауаптылықты белгілеу бөлігіндегі негізгі позициялары Қазақстан Республикасының қылмыстық заңнамасында көрсетілген. 
Қазақстан Республикасы Контитуциясының 4-бабында қолданылатын құқық халықаралық шарттар мен Республиканың басқа да міндеттемелері болып табылады.
Республика бекіткен халықаралық шарттардың республика заңдарынан басымдығы болады және халықаралық шарт бойынша оны қолдану үшін заң шығару талап етілетін жағдайдан басқа реттерде, тікелей қолданылады. См. разъяснения в Нормативном постановлении ВС РК от 10 июля 2008 года № 1 «О применении норм международных договоров Республики Казахстан», постановлении Конституционного Совета РК от 28 октября 1996 года № 6 и постановлении Конституционного Совета РК от 6 марта 1997 г. № 3
Қазақстан Республикасының Қылмыстық кодексінде адам саудасымен байланысты қылмыстық құқық бұзушылықтарға 113-бап, 125-баптың 3-бөлігі «б» тармағы, 126-баптың 3-бөлігі «б» тармағы, 128-бап, 132-1-бап, 133-бап, 270-бап, 271-бап (1997 жылғы 16 шілдедегі редакцияда), 116-бап, 125-баптың 3-бөлігі, 2)тармағы, 126-баптың 3-бөлігі 2) тармағы, 128-бап, 134-бап, 135-бап, 308-бап және 309-бап (2014 жылғы 3 шілдедегі редакцияда) жатады.  
III. Адам саудасы туралы істерді бірінші сатыдағы соттарда талқылаудың сот практикасы
2014 және 2015 жылдары қаралған адам саудасы туралы істердің саны жайлы статистикалық мәліметтер  
Қорытуға келіп түскен қылмыстық істерді, статистикалық мәліметтерді зерделеу адам саудасына байланысты қылмыс туралы барлық істерді Петропавл қалалық соты қарағанын көрсетеді.
2014 жылы қаралған аталған санаттағы істердің статистикалық мәліметтері келесідей көрініс табады:
- Қазақстан Республикасы Қылмыстық кодексінің 126-бабы 3-бөлігі «б» тармағы бойынша – 1 қылмыстық іс 4 тұлғаға қатысты;
- Қазақстан Республикасы Қылмыстық кодексінің 128-бабы 2-бөлігі «е» тармағы бойынша – 1 қылмыстық іс 1 тұлғаға қатысты;
- Қазақстан Республикасы Қылмыстық кодексінің 271-бабы 1-бөлігі бойынша – 5 қылмыстық іс 5 тұлғаға қатысты.
Құқық қолдану практикасы адам саудасына байланысты қылмыстар көп жағдайда бірқатар басқа қылмыстық құқық бұзушылықтармен байланысты болатынын көрсетеді. Аталған жағдайда ілеспелі құрамы жезөкшелікпен айналысуға тарту, жеңгетайлық, зорлау болып табылады.
Осылайша, Петропавл қалалық сотының 2014 жылғы 8 тамыздағы үкімімен кінәлі деп танылып, С.В. Попов Қазақстан Республикасы Қылмыстық кодексінің 28-бабы 3-бөлігі, 120-бабы 2-бөлігі «а» тармағы, 28-бабы 3-бөлігі, 121-бабы 2-бөлігі, «а» тармағы, 126-бабы, 3-бөлігі «б» тармағы, 270-бабы 1-бөлігі бойынша Қазақстан Республикасы Қылмыстық кодексінің 58-бабы 3-бөлігін қолданып, оның жеке меншігіндегі мүлікті тәркілеумен, 6 жыл 6 айға бас бостандығынан айырып, жалпы режимдегі түзеу колониясында жазасын өтеуге сотталды; П.С. Чусов 120-бабы 2-бөлігі «а» тармағы, 121-бабы 2-бөлігі, «а» тармағы, 126-бабы, 3-бөлігі «б» тармағы, 270-бабы 1-бөлігі бойынша Қазақстан Республикасы Қылмыстық кодексінің 58-бабы 3-бөлігін қолданып, оның жеке меншігіндегі мүлікті тәркілеумен, 6 жыл 6 айға бас бостандығынан айырып, жалпы режимдегі түзеу колониясында жазасын өтеуге сотталды; М.В. Кудрявцев Қазақстан Республикасы Қылмыстық кодексінің 120-бабы 2-бөлігі «а» тармағы, 121-бабы 2-бөлігі, «а» тармағы, 126-бабы, 3-бөлігі «б» тармағы, 270-бабы 1-бөлігі бойынша Қазақстан Республикасы Қылмыстық кодексінің 58-бабы 3-бөлігін қолданып, оның жеке меншігіндегі мүлікті тәркілеумен, 6 жыл 6 айға бас бостандығынан айырып, жалпы режимдегі түзеу колониясында жазасын өтеуге сотталды; А.Г. Попова Қазақстан Республикасы Қылмыстық кодексінің 28-бабы 3-бөлігі, 120-бабы 2-бөлігі «а» тармағы, 28-бабы 3-бөлігі, 121-бабы 2-бөлігі, «а» тармағы, 126-бабы, 3-бөлігі «б» тармағы, 270-бабы 1-бөлігі бойынша Қазақстан Республикасы Қылмыстық кодексінің 58-бабы 3-бөлігін қолданып, оның жеке меншігіндегі мүлікті тәркілеумен, 5 жыл 6 айға бас бостандығынан айырып, жалпы режимдегі түзеу колониясында жазасын өтеуге сотталды.
Петропавл қалалық сотының 2014 жылғы 13 маусымдағы үкімімен А.А. Орлов Қазақстан Республикасы Қылмыстық кодексінің 128-бабы 2-бөлігі «е» тармағы, 270-бабы 1-бөлігінде көзделген қылмыстарға кінәлі деп танылып, Қазақстан Республикасы Қылмыстық кодексінің 58-бабы 3-бөлігін, 60-бабы 1-бөлігін, 4-бөлігін қолданып, оның жеке меншігіндегі мүлікті тәркілеумен, 5 жыл 3 айға бас бостандығынан айырып, қатаң режимдегі түзеу колониясында жазасын өтеуге сотталды.
Петропавл қалалық сотының 2014 жылғы 27 тамыздағы үкімімен И.П. Николаева Қазақстан Республикасы Қылмыстық кодексінің 271-бабы 1-бөлігінде көзделген қылмысқа кінәлі деп танылып, 1 жыл 3 айға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, сынақ мерзімі 1 жыл.
Петропавл қалалық сотының 2014 жылғы 19 мамырдағы үкімімен Н.Р.Шилова Қазақстан Республикасы Қылмыстық кодексінің 271-бабы 1-бөлігінде көзделген қылмысқа кінәлі деп танылып, 1 жыл 6 айға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, сынақ мерзімі 1 жыл 6 ай.
Петропавл қалалық сотының 2014 жылғы 19 мамырдағы үкімімен С.Н. Гегель Қазақстан Республикасы Қылмыстық кодексінің 271-бабы 1-бөлігінде көзделген қылмысқа кінәлі деп танылып, 1 жылға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, сынақ мерзімі 1 жыл.
Петропавл қалалық сотының 2015 жылғы 29 маусымдағы үкімімен Е.Д. Раду Қазақстан Республикасы Қылмыстық кодексінің 271-бабы 1-бөлігінде көзделген қылмысқа кінәлі деп танылып, 1 жыл 6 айға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, сынақ мерзімі 1 жыл 6 ай.
Петропавл қалалық сотының 2014 жылғы 17 қаңтардағы үкімімен Е.Н. Казиев Қазақстан Республикасы Қылмыстық кодексінің 271-бабы 1-бөлігінде көзделген қылмысқа кінәлі деп танылып, 2 жылға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, сынақ мерзімі 2 жыл.
Сондай-ақ көрсетілген мерзім аралығында Петропавл қалалық сотына Қазақстан Республикасы Қылмыстық кодексінің 128-бабы 3-бөлігі бойынша 1 қылмыстық іс 3 тұлғаға қатысты келіп түсті, ол бойынша басты сотта қарауда прокурордың айыптауды Қазақстан Республикасы Қылмыстық кодексінің 177-бабы 2-бөлігіне өзгертуіне байланысты тараптардың татуласуына байланысты іс жүргізу тоқтатылды. 
2015 жылы Петропавл қалалық сотында Қазақстан Республикасы Қылмыстық кодексінің 309-бабы 1-бөлігі (2014 жылғы 3 шілдедегі редакцияда) бойынша, пайдакүнемдік мақсатта жеңгетайлық жасағаны үшін сотталған 3 тұлғаға қатысты 3 қылмыстық іс айыптау үкімімен қаралды. 
Петропавл қалалық сотының 2015 жылғы 6 қазандағы үкімімен О.В. Калинина Қазақстан Республикасы Қылмыстық кодексінің 309-бабы 1-бөлігінде көзделген қылмыс жасағаны үшін кінәлі деп танылып, 1 жыл 3 айға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, көрсетілген мерзімде пробациялық бақылау белгіленді.  

Петропавл қалалық сотының 2015 жылғы 24 маусымдағы үкімімен Э.Р.Каримуллина Қазақстан Республикасы Қылмыстық кодексінің 309-бабы 1-бөлігінде көзделген қылмыс жасағаны үшін кінәлі деп танылып, 1 жыл 6 айға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, көрсетілген мерзімде пробациялық бақылау белгіленді.  
Петропавл қалалық сотының 2015 жылғы 18 маусымдағы үкімімен Е.В.Коваленко Қазақстан Республикасы Қылмыстық кодексінің 309-бабы 1-бөлігінде көзделген қылмыс жасағаны үшін кінәлі деп танылып, 1 жылға бас бостандығын айыруға сотталды. Қазақстан Республикасы Қылмыстық кодексінің 63-бабының негізінде тағайындалған жаза шартты деп қаулы етілді, көрсетілген мерзімде пробациялық бақылау белгіленді.  
2014-2015 жылдары соттар қараған қылмыстық істер/адам саудасына байланысты қылмыстар бойынша тұлғалар саны келесідей көрініс табады:

	№    

р/б
	Баптың атауы мен нөмірі
	2014 жыл
	2015 жыл
	Барлығы 

	1.
	бас бостандығынан заңсыз айыру – (ҚР ҚК 126-бабы)
	      1/4


	   -
	    1/4

	2.
	адам саудасы
(ҚР ҚК 128-бабы)
	  1/1
	   -
	    1/1

	3.
	жезөкшелiкпен айналысуға арналған притондар ұйымдастыру немесе оларды ұстау және жеңгетайлық 
(ҚР ҚК 271-бабы, 309-бабы)
	  5/5
	 3/3
	    8/8

	
	        Барлығы:
	 7/10
	 3/3
	   10/13




Аталған санаттағы істерді соттардың қарауы туралы статистикалық мәліметтердің талдауы ең көп Қазақстан Республикасы Қылмыстық кодексінің 271-бабы 1-бөлігінде (1997 жылғы 16 маусымдағы редакцияда) көзделген, Қазақстан Республикасы Қылмыстық кодексінің 309-бабы 1-бөлігінде (2014 жылғы 3 шілдедегі редакцияда) көзделген қылмыс - жезөкшелiкпен айналысуға арналған притондар ұйымдастыру немесе оларды ұстау және жеңгетайлық жасалатынын көрсетеді.
Статистикалық мәліметтер 2015 жылы аталған санаттағы істер бойынша сотталған тұлғалар санының төмендеуінің динамикасын көрсетеді.
Нақты қылмыстық істердің талдауы көрсеткендей көп жағдайда қарастырылып отырған санаттағы қылмыстардың барлығы сексуалдық қанау мақсатында әйелдерге қатысты жасалады.
Осы қорытудың шеңберінде қанауға берілген жәбірленушілердің саны туралы мәселе зерделенді. 
Қазақстан Республикасы Қылмыстық кодексінің 271-бабы 1-бөлігінде көзделген (1997 жылғы 16 маусымдағы редакцияда) және Қазақстан Республикасы Қылмыстық кодексінің 309-бабы 1-бөлігінде (2014 жылғы 3 шілдедегі редакцияда) көзделген қылмыс туралы қылмыстық істердің материалдарынан жеңгетайлық фактілері анықталған кезде өз қалауымен жезөкшелікпен айналысқан әйелдер куәгер ретінде жауап беретіні көрінеді.
Осыған байланысты жәбірленушілердің, қанауға тап болғандардың саны туралы ақпарат сотқа дейінгі тергеу органының не соттың қаулысы негізінде іс бойынша жәбірленуші ретінде ресми танылған тұлғаларға және адам саудасына байланысты қылмыс жасауға байланысты істер бойынша кінәлі деп танылған сотталғандарға қатысты ғана беріледі. 
Қылмыстық істерді зерделеу С.В. Попов, П.С. Чусов, М.В. Кудрявцев, А.Г.Поповаға қатысты қылмыстық істе жәбірленуші статусы ресми түрде тек бір адамға берілгенін көрсетті.
Жәбірленуші Л.А.Иванова, 1994 жылы 10 қарашада туған, Қазақстан Республикасының азаматы болып табылады, толық емес орта білім бар, тұрмыс құрмаған, Солтүстік Қазақстан облысы аумағында тұрады, ел ішінде сексуалдық қанауға берілді. 
Сексуалдық қанау басқа тұлғалардың сексуалдық қажеттіліктерін қанағаттандыруға байланысты ақылы қызмет көрсету мақсатында қаналатын тұлғаларды пайдалану болып табылады. Осы жағдайда жәбірленуші сексуалдық қанау мақсатында заңсыз ұсталды, одан кейін Петропавл қаласы аумағында монша мен сауналарда сексуалдық қызмет көрсетті.
Ұлттық және халықаралық заңнама құқық қорғау органдарының адам саудасына байланысты қылмыстарды анықтау және тергеу бойынша шараларды өз бетімен бастамалау мүмкіндігін қарастырады.
Қылмыстық істерді зерделеу қылмыстық істердің қорытуға жататын санаттағы қылмыстарды ашу жөнінде жедел-іздестіру шараларын жүргізу үшін адам саудасы орын алу мүмкіндігі жайлы хабарламаларымен үшінші тұлғалардың өтініштері негіз болғанын көрсетті.

Құқық қорғау органдарына өтініш беруді:
- Қазақстан Республикасы Қылмыстық кодексінің 126-бабы 3-бөлігі «б» тармағы бойынша – үшінші тұлғалар; 
- Қазақстан Республикасы Қылмыстық кодексінің 128-бабы 2-бөлігі «е» тармағы бойынша – үшінші тұлғалар;

- Қазақстан Республикасы Қылмыстық кодексінің 271-бабы 1-бөлігі бойынша – үшінші тұлғалар бастамалады, олардың өтініштерінің негізінде Солтүстік Қазақстан облысы Ішкі істер департаменті Ұйымдасқан қылмыспен күрес басқармасының қызметкерлері жеңгетайлықпен айналысатын тұлғаларды әшкерелеу бойынша жедел-іздестіру шаралары жүргізілді.
2013 жылы 20 қазанда Петропавл қаласының Ішкі істер бөліміне азаматша Е.В. Иванова 1994 жылы туған оның қызы, Қазақстан Республикасының азаматы, Л.А. Иванованың жоғалып кетуі фактісі бойынша жүгінді.  
Істің мән-жайына сәйкес бас бостандығынан заңсыз айрылған Л.А. Иванова ұялы телефонды пайдаланып, өзінің танысы Р.Б. Иткуловқа телефон шалды, оған өзін сексуалдық қанау мақсатында пәтерде ұсталып отырғанын айтты. Одан соң Р.Б. Иткулов Л.А. Иванованың анасы - Е.В. Ивановамен бірлесіп полицияға өтініш айтып жүгінді. 
Іздестіру шараларының барысында полиция қызметкерлері С.В. Попов, П.С. Чусов, М.В. Кудрявцев, А.Г.Попова сексуалдық қанау мақсатында бас бостандығынан заңсыз айырып отырған Л.А. Иванованың Петропавл қаласы, К.Сүтішев көшесі, 65, № 66 пәтердегі тұрғылықты жерін анықтады. 
Басқа қылмыстық іс бойынша қылмыс жасау фактісі кейін жедел-іздестіру шараларын жүргізуге қатысқан үшінші тұлғаның полиция қызметкерлеріне берген ақпараты негізінде анықталды.
Істің мән-жайына сәйкес А.А. Орлов 2013 жылы желтоқсанның екінші жартысында жеңгетайлықпен айналысқан, Петропавл қаласының сауналары мен моншаларының клиенттеріне жүйелі түрде сексуалдық қызмет көрсету мақсатында Н. Бондарьды, А.П. Мошкинаны, О. Химякті және Е.П. Литвинюкті апарып беріп, олардың белгілі бір төлем үшін жыныстық қатынасқа түсуіне ықпал еткен. 2014 жылы 22 ақпанда Солтүстік Қазақстан облысы Ішкі істер департаменті Ұйымдасқан қылмыспен күрес басқармасының қызметкерлері А.А. Орловтың жеңгетайлықпен айналысқан қылмыстық әрекеттерін әшкерелу мақсатында жедел-іздестіру шараларын жүргізу кезінде соңғысы қылмыстық әрекетті имитациялаған Н.К. Аитовқа коммерциялық сипаттағы сексуалдық қызмет көрсетумен жүйелі түрде айналысатын Н.И. Бондарь мен Е.П. Литвинюкті әкелді. Сексуалдық қызмет көрсеткені үшін Н.И. Бондарь мен Е.П. Литвинюк Н.К. Аитовтан 30 000 теңге сомасында ақша қаражатын алды, оны кейін А.А. Орловқа берді.
2014 жылы 13 ақпанда А.А. Орловтың адам саудасына байланысты қызметті іске асыратыны туралы А.Б. Кусаиновтың өтініші негізінде Солтүстік Қазақстан облысы Ішкі істер департаменті Ұйымдасқан қылмыспен күрес басқармасының қызметкерлері арнайы жедел-іздестіру шараларын жүргізді. А.Б. Кусаинов қылмыстық әрекетті имитациялап, 
«Е.О. Борисовтің» қылмыстық әрекеттерін әшкерелеу мақсатында әрекет етіп, оған өзі іздеп жүрген «Егор» есімді – қыздарды сатушының байланыс телефондары бар деген ақпаратпен жүгінеді. А.А. Орлов өзінің қылмыстық ойын жүзеге асыру үшін сатып алу-сату шартын жасау мақсатында өзі іздестіріп жүрген «Егордың» телефонын беруді сұрады. Өз кезегінде А.Б. Кусаинов қылмыстық әрекетті имитациялап, А.А. Орловқа адам сатушысы ретінде қылмыстық әрекетті имитациялайтын «Е.О. Борисовтың» байланыс телефонын берді. Адам саудасы үшін қылмыстық жауаптылық туралы анық біле тұрып, адам саудасына бағытталған әрекетті тікелей қасақана жасап, А.А. Орлов қылмыстық әрекетті имитациялаған Е.О. Борисовке телефон соғып, адам сатып алудың шарттарын талқылады, атап айтқанда, кездесу орнын белгілеп, 19-21 жас аралығындағы екі немесе үш европалық қызды кейін сексуалдық қанау үшін сатып алғысы келетінін айтты. 
2014 жылы 23 ақпанда А.А. Орлов адам саудасы ойын жүзеге асырып, кездесу барысында «Е.О. Борисовке» әр қыз үшін 40 000 теңгеден 80 000 теңге көлемінде ақша қаражатын берді. Онымен сексуалдық қанау мақсатында екі немесе одан да көп тұлғаны сатып алып, осыдан кейін Ұйымдасқан қылмыспен күрес басқармасының қызметкерлері оны ұстады.
 Осылайша, аталған қылмыстық іс бойынша сотқа дейінгі тергеу органы А.А. Орловтың жеңгетайлық жасау фактісін, атап айтқанда Н. Бондарьды, А.П. Мошкинаны, О. Химякті және Е.П. Литвинюкті сексаулдық қызмет көрсету мақсатында клиенттерге бергенін, сонымен бірге кейін сексуалдық қанау мақсатында адам сатып алғанын анықтады.
Онымен бірге олардың келісімімен сексуалдық сипаттағы қызметтер көрсеткен Н. Бондарь, А.П. Мошкина, О. Химяк және Е.П. Литвинюк куәгерлер болып танылып, сот отырысында куәгер ретінде жауап алынды.
Адам саудасы фактісі жедел-іздестіру шараларын жүргізу барысында қылмыстық әрекетті имитациялаған А.Б. Кусаиновты, Е.О. Борисовті, А.В. Маликованы және М.В. Семенованы қатыстырып анықталды. Аталған адамдардан куәгерлер ретінде жауап алынды.
Жәбірленушілердің мүддесінде қорғаушылар, заңды өкілдер, өкілдердің қатысуы және сотталушыларға қорғаушыларды қамтамасыз ету мәселелерінің талдауы
Қылмыстық істердің материалдарынан көрінетіні сотталушылардың қорғаушылары ретінде адвокаттардың қатысуы бірінші сатыдағы соттардың қараған барлық істерінде қамтамасыз етілді.
Келісім бойынша сотталушылардың қорғаушылары ретінде адвокаттардың сотта талқылауға қатысуы – 2; 
Соттың тағайындауы бойынша сотталушылардың қорғаушылары ретінде адвокаттардың қатысуы – 11:

С.В. Попов, П.С. Чусов, М.В. Кудрявцев, А.Г.Поповаға қатысты қылмыстық іс бойынша С.В. Попов, П.С. Чусов, М.В. Кудрявцев, А.Г.Попованың қорғаушылары ретінде адвокаттардың қатысуы сот қаулысының негізінде қамтамасыз етілді.
Осылай, С.В. Попов, П.С. Чусов, А.Г. Поповаға мемлекеттік айыптаушының қатысуымен істі қарауға байланысты тағайындау бойынша қорғаушылар заңдық көмек көрсетті; М.В. Кудрявцевтің мүддесін соталушының туыстары шақырған келісім бойынша қорғаушы қорғады.  
Е.Н. Казиевке қатысты іс бойынша сотта талқылауда қорғаушы келісім бойынша қатысты. 
Адам саудасы саласындағы қылмыстары үшін басқа тұлғаларға қатысты қорғаушының қатысуы сот қаулысының негізінде қамтамасыз етілді.
Қорытуға келіп түскен істерді зерделеу барысында сотқа дейінгі тергеу органдары мен соттың жәбірленушілердің құқықтарын түсіндірмеу фактілері анықталмады.
Сотқа дейінгі іс жүргізу сатысында жәбірленушілерге жеке процесуалдық құжат – хаттамамен жәбірленушілердің құқықтары түсіндірілді. Онда Қазақстан Республикасы Қылмыстық іс жүргізу кодексінің 75-бабының нормалары (1997 жылғы 16 шілдедегі редакцияда) және Қазақстан Республикасы Қылмыстық-процестік кодексінің 71-бабының нормалары (2014 жылғы 3 шілдедегі редакцияда), онымен қоса қауіпсіздік шараларын қолдану, өкілі болуын, мүліктік және мүліктік емес сипаттағы аталап қоюлар туралы өтініш жасау құқығы түсіндіріледі.
Істің сотқа дейін қарау сатысында жәбірленушінің құқықтарын сот басты сотта талқылау бөлігінде түсіндірді.
Аталған санаттағы істерді зерделеу сотқа дейін тергеу органының іске қатысу үшін психологтар мен үкіметтік емес ұйымдардың өкілдерін қатыстырғанын көрсетті. 
Жәбірленушілерді қорғаушылармен қамтамасыз ету мәселесін қарастырып, қылмыстық процесте жәбірленушілерге заңдық көмек көрсету мәселесі өзекті болып табылатынын атап айту қажет.
Осылай, Қазақстан Республикасы Қылмыстық-процестік кодексінің 71-бабының 6-бөлігі 6) тармақшасында жәбірленушінің өкілінің болуы құқығы қарастылыған. Сонымен бірге, Қазақстан Республикасы Қылмыстық-процестік кодексінің 76-бабы кәмелетке толмағандар болып табылатын немесе сот ісін жүргізу тілін білмейтін не өзінің дене немесе психикалық жағдайы бойынша өз құқықтары мен заңды мүдделерін өз бетінше қорғау мүмкіндігінен айырылған жәбірленушілердің құқықтары мен заңды мүдделерін қорғау үшін процеске міндетті түрде қатысуға олардың заңды өкілдері мен өкілдері тартылатынын қарастырады. 
Онымен қоса заң жәбірленушінің өкілі ретінде жәбірленуші немесе оның оның заңды өкілі таңдаған адвокат, жәбірленуші немесе оның оның заңды өкілі адвокат шақырмаған жағдайда, бюджеттік қаражат есебінен ақы төленетін адвокаттың қатысуын қылмыстық іс жүргізуді атқарушы орган қамтамасыз етеді. 
Зерделенген қылмыстық істердің талдауы жәбірленуші Л.А. Иванованың жоғарыда көрсетілген санатқа кірмейтінін көрсетеді, сондықтан ол сотқа дейінгі тергеу сатысында да, басты сотта қарауда да өз бетімен өзінің құқықтары мен заңды мүдделерін қорғауды жүзеге асырды. 
Осыған байланысты Қылмыстық процеске қатысатын тараптар тең құқылы, яғни оларға Қазақстан Республикасының Конституциясына және Қазақстан Республикасы Қылмыстық-процестік кодексіне сәйкес өз ұстанымын қорғауға бiрдей мүмкiндiктер берілгендігін қарастыратын Қазақстан Республикасы Қылмыстық-процестік кодексінің 23-бабы 7-бөлігінің ережелерін ескере отырып, азаматтардың аталған санатының мүддесінде қылмыстық сот іс жүргізуіне қатысу үшін адвокаттар немесе үкіметтік емес ұйымдар өкілдерін міндетті түрде қатыстыру жолымен сексуалдық қанауға тап болған жәбірленушілердің құқықтары мен мүдделерін қорғау мәселесі заңнама деңгейінде реттеуге жатады деп ойлаймыз.
Қазақстан Республикасы Қылмыстық іс жүргізу кодексінің 318-бабына (1997 жылғы 16 шілдедегі редакцияда) және Қазақстан Республикасы Қылмыстық-процестік кодексінің 338-бабына (2014 жылғы 3 шілдедегі редакцияда) сәйкес басты сот талқылауы жәбiрленушiнiң немесе оның өкiлiнiң қатысуымен жүргiзiледi. Жәбiрленушi келмеген жағдайда сот iстi талқылау немесе оны талқылауды жәбiрленушi болмағанда iстiң барлық мән-жайларын толық анықтаудың және оның құқықтары мен заңды мүдделерiн қорғаудың мүмкiн болуы-болмауына қарай кейiнге қалдыру туралы мәселенi шешедi. Егер сот отырысына жәбiрленушiнiң өкiлi келсе, сот бұл мәселенi өкiлдiң пiкiрiн ескере отырып шешедi. Жәбiрленушiнiң өтiнiшхаты бойынша сот оны айғақтар беру үшiн белгiлi бір уақытта келуге мiндеттей отырып, сот отырысына қатысудан босата алады.
Осы санаттағы қылмыстық істерді зерделеу сотта талқылауға жәбірленушінің қатысуын оны шақырту жолымен қамтамасыз етілгені көрінеді, Л.А. Ивановадан сот отырысында сотталушылардың көзінше жауап алынды.
Қалыптасқан сот практикасы адам саудасы саласындағы қылмыстар бойынша негізгі дәлелдемелердің бірі болып жәбірленушілер мен куәгерлердің жауаптары табылатынын көрсетеді. Осыған байланысты тергеу судьясының алдында аталған санаттағы тұлғалардың айғақтарын сақтауға қою мүмкіндігінің көп маңызы болады. Қорытуға келіп түскен қылмыстық істердің талдауы 2015 жылы қаралған адам саудасы туралы істер бойынша айғақтарды сақтап қою болмағанын көрсетеді.
Жәбірленушілердің қауіпсіздігін қамтамасыз ету 
Қазақстан Республикасының «Қылмыстық процеске қатысушы адамдарды мемлекеттік қорғау туралы» 2000 жылғы 5 маусымдағы № 72- II Заңының 1-2-бабына сәйкес қылмыстық процеске қатысушы адамдарды, олардың отбасы мүшелері мен жақын туыстарын мемлекеттік қорғауды қамтамасыз ету аталған адамдардың өміріне, денсаулығына және мүлкіне нақты қол сұғу қатері төнген кезде қолданылатын осы Заңда көзделген қауіпсіздік, құқықтық және әлеуметтік қорғау шараларын уәкілетті мемлекеттік органдардың жүзеге асыруынан тұрады.  
Қазақстан Республикасы Қылмыстық-процестік кодексінің 96-бабына және жоғарыда аталған Заңға сәйкес жәбірленушілер мемлекеттік қорғауға жатады.

Қазақстан Республикасы Қылмыстық-процестік кодексінің 97-бабында және жоғарыда аталған Заңның 7-бабында қорғалатын адамдардың жеке және мүлiктiк қауiпсiздiгiн қамтамасыз ету мақсатында анықтау, алдын ала тергеу жүргiзу кезiнде немесе соттың iстi қарауы барысында қылмыстық процестi жүргiзушi қауiпсiздiк шараларын қолдануды қарастырады, оларға қорғалатын адам туралы мәлiметтерге қол жеткiзудi шектеу; жеке күзету, тұрғын үйiн және өзге де мүлкiн күзету; қауiпсiз орынға уақытша орналастыру; қорғалатын адамдар туралы мәлiметтердiң құпиялылығын қамтамасыз ету жатады.
Қорытуға келіп түскен істерді зерделеу сотқа дейінгі тергеу органы жәбірленуші Л.А. Иванованың өтініші негізінде қорғалатын адамды жеке күзетуге алу түрінде қауіпсіздік шаралары қолданылғанын көрсетті.
Осылай, 2013 жылы 22 қазанда Л.А. Иванова қылмыстық іс бойынша сотқа дейінгі іс жүргізуді іске асыратын тергеушіге өзінің өмірі мен денсаулығына алаңдаушылық болған соң оның жеке қауіпсіздігін қамтамасыз ету бойынша шаралар қолдану туралы өтінішпен жүгінді.
2013 жылы 22 қазанда тергеуші жәбірленушінің жеке қауіпсіздігін қамтамасыз ету туралы қаулы шығарды, оны орындау Солтүстік Қазақстан облысы Ішкі істер департаменті Ұйымдасқан қылмыспен күрес басқармасының басшысына жүктелді, Л.А. Иванованың жеке күзеті қамтамасыз етілді. 
Қазақстан Республикасы Қылмыстық-процестік кодексінің 98-бабы 2-бөлігіне сәйкес сот қорғалатын адамның, айыптаушы тараптың өтiнiшхаты бойынша, сондай-ақ адамның, оның отбасы мүшелері мен жақын туыстарының қауiпсiздiгiн қамтамасыз ету мақсатында өз бастамасы бойынша:
1) қорғалатын адамның жеке басы туралы деректердi жарияламастан, бүркеншiк атты пайдалана отырып;
2) қалған қатысушылардың қорғалатын адамды дауысы, акценті және сыртқы белгілері: жынысы, ұлты, жасы, бойы, дене бітімі, мүсіні, жүрісі бойынша тануы мүмкін болмайтын жағдайларда;
3) оны сот талқылауына басқа қатысушылардың көзiне көрсетпей, оның ішінде бейнебайланыс арқылы да, жауап алу туралы қаулы шығаруға құқылы.

Аталған қауіпсіздік шаралары сотта қылмыстық істі қарауға, сотқа дейінгі тергеуді жүргізуге байланысты қорғалушы адамдардың құқықтары мен заңды мүдделерін қорғауға, олардың өміріне қауіп төндіруден және басқа зорлықтан қорғауға бағытталған. Сот практикасы көрсеткендей, 2014-2015 жылдары жауап алудың осындай тәртібін соттар процеске қатысушылардың қауіпсіздігін қамтамасыз ету туралы өтініштердің болмауына байланысты қолданған жоқ.
Жәбірленушілердің азаматтық талап қоюын қарау және жәбірленушілерге келтірілген зиянды өтеу бөлігінде үкімді орындау
Адам саудасына байланысты істерді қараған кезде пайда болатын маңызды сұрақтардың бірі жәбірленушілерге келтірілген зиянды өндіріп алу мәселесі.
Қазақстан Республикасы Қылмыстық-процестік кодексінің 71-бабы 4-бөлігіне, 5-бөлігіне сәйкес жәбiрленушiге қылмыстық процесте азаматтық талап қою құқығы түсіндіріледі және оған қылмыстық құқық бұзушылықпен келтiрiлген мүлiктiк зиянды, сондай-ақ оның осы Кодексте белгiленген қағидалар бойынша өкiлге арналған шығынтарын қоса алғанда, қылмыстық процеске қатысуына байланысты шеккен шығыстарын өтеу қамтамасыз етiледi.
Жәбiрленушiнiң өзiне моральдық зиянды өтеу туралы талап қоюы қылмыстық процесте қаралады. Егер ол мұндай талап қоймаса не ол қараусыз қалдырылса, онда жәбiрленушi оны азаматтық сот iсiн жүргiзу тәртiбiмен беруге құқылы.
Қорыту көрсеткендей адам саудасына байланысты қылмыстар бойынша келтірілген зиянды өндіріп алу туралы талап қоюмен жәбірленушілер сирек жүгінеді.
Қылмыстық істерді зерделеу аталған санаттағы істер бойынша азаматтық талап қоюлар болмағанын көрсетеді. Осылай, Л.А. Ивановаға мүліктік шығынды және моральдық зиянды өндіріп алу туралы талап қоюмен жүгіну құқығы сотқа дейінгі іс жүргізу сатысында да, басты сотта талдауда да түсіндірілді. Жәбірленуші С.В. Попов, П.С. Чусов, М.В. Кудрявцев және А.Г.Поповаға талап қоюдан бас тартты.
Шығынды өндіріп алу жәбірленушілердің құқықтық қорғау түрінің кең таралғаны болып табылады. Сот үкімі бойынша сотталғаннан талап қоюды өндіріп алу – орындауға атқару парағы берілетін уақытты, сотталғанның материалдық жағдайын, келтірілген зиянды өтеу үшін өндіріп алуға болатын оның кірісі мен мүлкінің болуын, бас бостандығынан айыруды өтеу орнында жұмысы болуын есепке алып, әрқашан нақты орындауды білдермейді. 
Қазақстан Республикасы Қылмыстық-процестік кодексінде Жәбірленушілерге зиянды өтеу қорын құру қарастырылды.
Қазақстан Республикасы «Жәбірленушілерге зиянды өтеу қорын құру туралы» Заңы жобасының 6-бабы бойынша мемлекет адам саудасының құрбаны болып табылатын жәбірленушілерге ақшалай өтемақылардың берілуіне кепілдік береді. Осы жобаның 7-бабында мемлекеттік ақшалай өтемақы Қазақстан Республикасы Қылмыстық кодексінің 128, 135-баптарында көзделген қылмыстық құқық бұзушылықтар туралы істер бойынша адам саудасының құрбандары болып табылатын жәбірленушілерге тағайындалатыны нақтыланған. Осылай, Қазақстан Республикасы Қылмыстық кодексінің 116-бабында, 125 бабы 3-бөлігі 2) тармағында, 126 бабы 3-бөлігі 2) тармағында, 134-бабында, 308-бабында, 309-бабында (2014 жылы 3 шілдедегі редакцияда) көзделген басқа қылмыстық құқық бұзушылықтар адам саудасы саласындағы қылмыстар санатына жатқызылмаған.  
Қазақстан Республикасы «Жәбірленушілерге зиянды өтеу қорын құру туралы» Заңы жобасында келтірілген нормаларды есепке алып, адам саудасы саласындағы қылмыстарға қандай құқық бұзушылықтар жататыны туралы мәселені түсіндіру қажеттігі пайда болады.
Қазақстан Республикасы «Жәбірленушілерге зиянды өтеу қорын құру туралы» Заңын қабылдау осындай құқық бұзушылықтардан жәбір көрген тұлғалардың құқықтары мен заңды мүдделерін іс жүзінде қорғауды қамтамасыз етеді деп ойлаймыз.
Апелляциялық, кассациялық және қадағалау тәртіппен сот актілеріне шағым жасау
Статистикалық деректерге сәйкес Солтүстік Қазақстан облыстық сотының апелляциялық сатысы 2014 жылы сотталғандар мен олардың қорғаушыларының шағымдары бойынша 5 тұлғаға қатысты 2 қылмыстық істі қарады.
Осылай, Қазақстан Республикасы Қылмыстық кодексінің 28-бабы 3-бөлігі, 120-бабы 2-бөлігі «а» тармағы, 28-бабы 3-бөлігі, 121-бабы 2-бөлігі, «а» тармағы, 126-бабы, 3-бөлігі «б» тармағы, 270-бабы 1-бөлігі бойынша сотталған С.В. Поповқа, А.Г. Поповаға қатысты Петропавл қалалық сотының 2014 жылғы 8 тамыздағы үкіміне сотталғандардың өздері және С.В. Поповтың және А.Г. Попованың мүддесінде қорғаушы К.Л. Дарий, М.В. Кудрявцевтің мүддесінде адвокат А.Ж. Габдулина шағым жасады. 
Апелляциялық шағымдарында сотталғандар С.В. Попов, А.Г. Попова, П.С. Чусов кінәсінің дәлелденгендігі бөлігіндегі және олардың әрекеттерінде жоғарыда көрсетілген қылмыстық құрам бар екендігі туралы соттың түйінімен келіспейтіндіктерін білдірді. Қазақстан Республикасы Қылмыстық кодексінің 126-бабы, 270-бабы бойынша кінәсін мойындамай, Л.А. Иванованың жалдамалы пәтерде еркін жүріп және өз еркімен басқа қыздармен бірге сауналарға барып, сексуалдық қызмет көрсеткенін айтты. Шағымдарда сотқа дейінгі іс жүргізу барысында жіберілген бұзушылықтар туралы және жала жапқаны туралы дәлелдемелер келтірді.  
Апелляциялық шағымда сотталған М.В. Кудрявцев соттың үкімімен келіспей, Л.А. Иванованы заңсыз бас бостандығынан айыруға және жезөкшелікпен айналысуға қатысын мойындамай, жәбірленушінің екі жақтың келісімі бойынша ұятты қатынастқа түсуі туралы дәлелдемелер келтірді. Жазаны жеңілдетуді және бас бостандығынан айырумен байланысты емес жаза қолдануды сұрады.
Жоғарыда аталған негіздер қорғаушылар К.Л. Дарийдің және А.Ж. Габдулинаның апелляциялық шағымдарында келтірілді.
Қазақстан Республикасы Қылмыстық кодексінің 271-бабы 1-бөлігі, 128-бабы 2-бөлігі «е» тармағы бойынша соттаған А.А. Орловқа қатысты Петропавл қалалық сотының 2014 жылғы 13 маусымдағы үкіміне сотталған шағым жасады.
Сотталған А.А. Орловтың апелляциялық шағымында соттың үкімімен келіспей, айыптау үкімін шығаруға қылмыстық қудалау органына тәуелді адамдар - Н.К. Аитов пен Е.О. Борисовтың жауаптары негіз болғанына сілтеп, қылмыстар жасамағаны, өзінің кінәсіздігі туралы дәлелдемелер келтірді; қылмыстық қудалау органының әсер ету жолымен алынғанына байланысты кәугерлер А.П. Мошкина, Н.И. Бондарь және Е.П. Литвинюктің жауаптарына сын көзбен қарауды сұрады. 
Апелляциялық алқа бірінші сатыдағы соттың түйінімен келісіп, сотталғандар мен олардың қорғаушыларының шағымдарын негізсіз деп тапты. Осыған байланысты жоғарыда аталған істер бойынша үкімдер өзгеріссіз қалдырылды.

Статистикалық деректерге сәйкес Солтүстік Қазақстан облыстық сотының кассациялық сатысы 2014 жылы сотталғандар мен олардың қорғаушыларының шағымдары бойынша 3 тұлғаға қатысты 2 қылмыстық істі (М.В.Кудрявцевке, А.Г. Поповаға қатысты; А.А. Орловаға қатысты) қарады.
Сотталғандар апелляциялық тәртіппен берілген шағымдарда жазылған дәлелдемелер бойынша кассациялық тәртіппен де шағымдар жасады.  
Кассациялық тәртіппен сот актілерінің күшін жоюға және өзгерістерге жол берілмеді.
2015 жылы сотталған А.Г. Попова Қазақстан Республикасы Жоғарғы Соты қылмыстық істер жөніндегі қадағалау сот алқасына Петропавл қалалық сотының 2014 жылғы 8 тамыздағы үкімін қайта қарау туралы өтінішхат берді. Қадағалау сатысының 2015 жылғы 18 мамырдағы қаулысымен қадағалау іс жүргізуін қозғаудан бас тартылды.
Бірінші сатыдағы сотта прокурордың қатысуы. Аталған санаттағы істерді қараған кезде прокурордың көзқарасы 

Адам саудасы туралы істерде бірінші сатыдағы соттар прокурордың сот отырысына қатысуын 100% қамтамасыз етті.
С.В. Попов, А.Г. Попова, П.С. Чусов, М.В. Кудрявцевтің ісі бойынша прокурор оларға тағылған айыпты толық көлемде қолдады. Жәбірленуші Л.А. Иванова мемлекеттік айыптаушының пікірімен келісіп, сотталушыларды заңға сәйкес жазалауды сұрады. Прокурордың көзқарасы мен жәбірленушінің пікірінде қайшылықтар болған жоқ.  
Адам саудасы саласында құқық бұзушылықтар санатына жататын қылмыстардың дәрежесімен сотқа келіп түскен істердің ішінде сотқа берілген адамдардың әрекетін қайта дәрежелеу бойынша жалғыз іс - Е.О. Жекеев, Е.Е. Кошубаев, К.Б. Мусралинге қатысты қылмыстық іс болып табылады. 
Осылай, жоғарыда аталған тұлғалар Қазақстан Республикасы Қылмыстық кодексінің 128-бабы 3-бөлігінде көзделген қылмыс жасағаны үшін айыпталды. Сот отырысында мемлекеттік айыптаушы Е.О. Жекеев, Е.Е. Кошубаев, К.Б. Мусралиннің әрекеттері Қазақстан Республикасы Қылмыстық кодексінің 128-бабы 3-бөлігінен Қазақстан Республикасы Қылмыстық кодексінің 177-бабы 2-бөлігіне қайта дәрежеленді. Айыптаушының ойымен қорғау тарапы да, жәбірленушілер де келісті, айыптауды өзгертуге қарсы болмады. 
Қазақстан Республикасы Қылмыстық-процестік кодексінің 317-бабы 7-бөлігіне сәйкес егер прокурор айыптауды өзгертсе және жәбiрленушi бұрынғы айыптауды талап етпесе, сот iстi жаңа айыптау бойынша қарайды. Сот процеске қатысушылардың пікірін тыңдап, 2014 жылғы 25 сәуірдегі қаулысымен прокурордың айыптауды өзгертуін қабылдап, Қазақстан Республикасы Қылмыстық кодексінің 177-бабы 2-бөлігі «а,б» тармағы бойынша жаңа айыптаумен істі қарау туралы қаулы етті.
Соттың 2014 жылғы 25 сәуірдегі қаулысымен Е.О. Жекеев, Е.Е. Кошубаев, К.Б. Мусралин Қазақстан Республикасы Қылмыстық кодексінің 177-бабы 2-бөлігі «а,б» тармағымен көзделген қылмыс жасағаны үшін қылмыстық жауаптылықтан босатылды, жәбірленушілермен татуласуына байланысты қылмыстық іс тоқтатылды.

Жәбірленушілердің құқықтарын қамтамасыз ету мәселелері бойынша жеке қаулыларды шығару 
Қазақстан Республикасы Қылмыстық іс жүргізу кодексінің 387-бабы 1-бөлігіне сәйкес (1997 жылы 16 шілдедегі редакциясы) және Қазақстан Республикасы Қылмыстық-процестік кодексінің 405-бабы 1-бөлігіне (2014 жылы 3 шілдедегі редакциясы) сәйкес сот негіз болған кезде кеңесу бөлмесінде іс бойынша анықталған заң бұзушылықтары, қылмыс жасаудың себептері мен жағдайларына және сәйкес шаралар қолдануды талап ететін фактілерге мемлекеттік органдардың  немесе лауазымды тұлғалардың, ұйымдардың немесе олардың басшыларының назарын аудартуға арналған жеке қаулы шығарады. 
Бірінші сатыдағы соттардың 2014 жылы қараған адам саудасы туралы істер бойынша қылмыстық іс жүргізуін іске асыратын органның тергеу жүргізуі кезінде заңдылықты бұзушылықтары туралы 1 жеке қаулы шығарылды.
Осылай, тергеу органдарының жұмысындағы кемшіліктерді жою, құқыққа құрметпен қарауды қалыптастыру мақсатында 2014 жылы 8 тамызда Петропавл қалалық соты С.В. Попов, А.Г. Попова, П.С. Чусов, М.В. Кудрявцевтің ісі бойынша жеке қаулы шығарды. 2013 жылғы 20 қазандағы оқиға орнын қарап-тексеру хаттамасын, заттарды қарап-тексеру хаттамасын және басқа іс жүргізу құжаттарын толтырған кезде анықталған бұзушылықтар назар аудару шараларын қолдану үшін негіз болды.  
2015 жылы соттар жеке қаулылар шығарған жоқ.
Соттар жәбірленушілердің құқықтарын қамтамасыз ету мәселелері бойынша жеке қаулылар шығармағанын атап өткен жөн.
IV. Қорытындылар және ұсыныстар
Қорыту жалпы адам саудасына байланысты қылмыстар бойынша қылмыстық істерді қараудың Солтүстік Қазақстан облысы соттарының сот практикасы қылмыстық және қылмыстық-процестік заңдардың талаптарына сай екенін көрсетті.

Заңнаманы бірізді қолдану мақсатында бірінші сатыдағы соттардың сот актілерінде халықаралық шарттарды кеңінен қолданып және оларға сілтемелер жасау; адам саудасы туралы істер бойынша жәбірленушілердің құқықтарын сотта талқылауда қамтамасыз ету мәселесіне көңіл аудару; аталған санаттағы істер бойынша сотқа дейінгі іс жүргізу органының жәбірленушілердің құқықтарын қамтамасыз етпеу фактілері анықталған кезде жеке қаулылар шығару үшін шаралар қолдану қажет 
Адам саудасына байланысты қылмыстардың жәбірленушілеріне мемлекеттің бюджеттік қаражаты есебінен адвокаттардың білікті көмек көрсетуімен қамтамасыз ету мүмкіндігін ескеріп, Қазақстан Республикасы Қылмыстық-процестік кодексіне өзгертулер мен толықтырулар енгізу туралы мәселені қарауды ұсынамыз. 
Адам саудасы саласында қылмыстық құқық бұзушылықтан жәбір көрген адамдардың құқықтары мен заңды мүдделерін тиісті қорғауды қамтамасыз ету мақсатында қызметі жәбір көргендерге әлеуметтік-құқықтық қолдау көрсетуге бағытталған үкіметтік емес ұйымдар маңызды рөл атқарады. Жәбірленушілерді тиісті қорғауды және көмек көрсетуді, олардың құқықтарын сақтауды қамтамасыз ету үшін сотқа дейінгі іс жүргізу және сотта талқылау сатысында үкіметтік емес ұйымдардың өкілдерін қатыстыру заңнамалық деңгейде регламенттелуі керек деп ойлаймыз.

